Jan Smuts Nuus

98/12/13

Johannesburg Internasionale Lughawe -Daar was ‘n stampvol saal van mense wat die internasionale aankommssaal gevul het. Onder die passasiers uit die Nederland was Mej Bridgette Kneppers (dogter van Mnr en Mev Paul Kruger van Pretoria) en Mej Lize Nel (dogter van Mnr en Mev Nel van Meerhof) wat ‘n jaar lank in Nederland au-pair werk gedoen het. Emosionele tonele het hulle afgespeel toe die familielede mekaar gegroet het. “Dit was soms ‘n bitter swaar tyd wat  ek in Nederland deurgemaak het, maar tog was ek hartseer om daar weg te gaan” het een van die voormalige au-pairs gesê. Albei van hulle is nognie seker wat vir hulle  voorlê nie.

Meerhof Nuus

98/12/16

Meerhof - Die Nel familie van Meerhof se lewe het gisteraand ‘n belangrike wending geneem, toe hul oudste dogter, Lize, wat pas van Nederland teruggekeer het, aangekondig het dat sy binnekort daarheen sal terugkeer. Sy gaan in die huwelik tree met Guido, Seun van Mnr en Mev Versteeg van Haarlem. Die tweetjies is dolverlief op mekaar en sal in Nederland saam ‘n nuwe begin maak. “Die implikasies van die stap is oorweldigend” het een van die gesin gesê en baie verreikende besluite lê vir die gesin voor.

Desember 1998

Vandag  het ek ‘n klomp goed gaan weggooi. Kosbare goed. Goeie goed. Onvervangbare goed. Baie geld kos goed. Ek het die lêers van die rakke afgepak, die inhoud in die bakkie uitgeskut, in die donderweer na die strotingsterrein gery en die duidende bladsye sommerso in die dreigende reën afgestoot grond toe. Daar bly dit lê tussen die tuin afval, die verrottende kos, nuttelose bourommel en ander gemors. Selfs een van die rommelaars op die terrein het kom aflaai, maar kon niks nuttigs sien onder die hoop papiere nie.

Die duisende papiere was afskrifte van veiligheidsverslae van die belangrikste Amerikaanse Kernreaktore en beskrywe in groot detail die veiligheidsfilosofieë, die ontwerp van die verskillende stelsels, die beskrywing van die verskillende  proseskomponente en ook die belangrikste bedryfsprosedures. Die verslae het miljoene der miljoene dollars gekos en is deur ontelbare geleerdes gelees en bestudeer en oordink voordat die aanlegte in die VSA uiteindelik hulle bedryfslisensies kon kry. Net die ingewydes weet WAT ‘n Reaktor se veiligheidsverslag behels. Onbetaalbare duur werk.

Hierdie afdrukke is gemaak om al die ontwerpinligting bymekaar te kry sodat daaruit sekere korrilasies bereken kon word vir ‘n ekspert stelsel wat mens sou kon help om kernreaktore se konsepontwerp mee te doen - iets wat meestal vir mens baie maande kan besighou en baie geld kos. Dit sou ‘n nuttige doktorsgraad kon wees, en die proefskrif was reeds so 30% geskrywe. Kosbare goed, goeie goed - vir die wat verstaan.

Na 10 jaar moes ek dit van die rakke in die buitekamer afhaal. Dit het te veel plek opgeneem. Dit moes plek maak vir belangriker dinge - byv die kinders se kinderboeke en ou speelgoed wat nou uit die huis uitgegooi word maar wat mens te jammer voor is om weg te gooi.

Dit was tog met ‘n tikkie hartseer dat ek terugkyk in die truspieëltjie en enkele bladsye sien rondwaai op die  rommelwerf. Flentertjies van ‘n onvervulde droom.

Toe ek wegry dink ek aan die spreekwoord wat sê : Jy kan enigiets maar weggooi sodra jy dit lank genoeg gehou het!” Ook het ek gedink aan die ironie daarvan dat ou koppe ook weggegooi word. Mense versamel inligting, kennis en ondervinding deur hulle lewens. Wanneer hulle bejaard is word dit baiekeer wysheid - iets wat almal nodig het. Teen die tyd  het hulle afgetree, en niemand stel meer belang nie. Elkeen is te besig om weer van voor af die wêreld self te ontdek, en ook foute te maak wat geslagte lank oor-en-oor gemaak is.

Weltevredenpark nuus

98/12/27

Roodepoort - Dis met ontsettende groot hartseer en skok dat die familie en vriende van die du Toit-gesin van Amarantstraat, Weltevredenpark kennis geneem het dat mnr du Toit besluit het om sy gesin te verlaat vir ‘n ander liefde. Hoewel die verhouding met die skooljuffrou, by die skool waar Mnr du Toit die skoolhoof is, reeds sowat twee jaar duur, het niemand onraad gemerk nie, wat bygedra het tot die skok. Mnr du Toit het onlangs deur ‘n erge trauma gegaan toe beide sy ouers in Durbanville  erg wreedaardig vermoor is. Mnr en Mev du Toit het drie begaafde kinders, Jaco, Niel en Mea. “Ons sal ons kop optel en voortleef” het mev deu Toit op navraag gesê.

99/01/04

Roosknop

Dit was iets baie raar

dat so ‘n seldsame blom

nie van ‘n kweker maar

uit ‘n agtertuin sou kom..

Kenners selfs kon nie sê

of skoonheid in die kleur

van kelk of  kroon sou lê

of in die delikate geur?

Van vêr en baie wyd

kom kyk mense na die roos

tuinier  word soms spyt

die knoppie is so broos

Toe die knop oop wou vou

Wou duisend angstig sugte weet

Is dit mooier as ons onthou?

Kan mens die blom se waarde meet?

Een more het die  blom verdwyn

Geneem, gepluk wyl niemand kyk

net ‘n blaar, ‘n flenter pyn

in die wind, heel verbleik

Tuinier? Het jy nie gewaak?

Het jy die slaap verkies?

Het dit jou nie getraak

Die oneindige  verlies?

Dis weer net ‘n agtertuin

tuinier wat eensaam woon

hart  besig om weg te kwyn

die blom had ‘n dowwe kroon!

Gemeente Nuus

99/02/14

Hartbeespoort -  Ds Awie Viljoen van die NG Gemeente Hartbeespoort  het   gister by die Hartbeespoort Christen Gemeenskap as gasspreker opgetree en het ‘n roerende boodskap oor Petrus gelewer, waaruit God se genade oor hom en oor ons almal blyk. Die gemeente het die besoek baie geniet en dit met ‘n heerlike gesamentlike middagmaal afgesluit.

Gemeentenuus

99/02/22

Bokfontein - Hartbeespoort Christen Gemeenskap het die afgelope naweek ‘n baie geslaagde familiekamp gehou by die Magaliesbergse Jeugkampterrein. Die gasspreker was Ron Gardener van die Cornerstone gemeente in Pretoria. Die tema was : Christ in me is to live.. aen Ron het die  kampgangers geinspireer met sy natuurlike entoesiastiese styl. “Daar was sowat 80 mense  teenwoordig en die kamp was ‘n groot sukses” het mnr Derek Freeman, die organiseerder van die kamp gesê.

Meerhof Nuus

99/02/23

Meerhof - Meerhof het hierdie week belangrike besoekers ontvang toe Mnr en Mev Versteeg van Nederland op besoek gekom het na die Nelfamilie  van Meerhof. Die Versteeg egpaar het aangekom ter voorbereiding  vir die huwelik van hulle seun Guido met Lize van Meerhof. Die Versteeg familie sal die tyd in Suis Afrika goed benut en terselfdertyd ook ‘n kort besoek aan die Nasionale Krugerwildtuin aflê.

Krygkor Nuus

99/02/25

Pretoria -  Nieteenstaande groot veranderinge wat in die Pantserspan plaasgevind het met die bedanking van Mnr Roelof Blignaut, die vorige spanleier, het die span steeds ‘n uitmuntende prestasie behaal toe  die Rooikatspan ‘n prestasie van beter as 98%  en die Olifantspan  beter as 90% behaal het! Krygkor wens hierdie knap span  baie geluk met die mooi prestasie.

99/02/26 

Totsiens

Mensie jy!

Skittermens

jy verbly 

soos ‘n hartewens

Dame fyn

altys tyd

selfs in pyn

tot diens bereid

Ondeunde blik

grootoog opreg

wat verklik

jy is op weg

Jou lag

sal ek mis

dink ek nog ‘n slag

wie werklik jy tog is

Jy groet

vorentoe te gaan

in my gemoed

bly jou skadu staan

99/04/02

Mens vlieg  soms oor vlaktes, maar ander keer oor berge  en valleie. Dis so maklik om af te kyk en sneeubedekte pieke en onherbergsame klowe en diep skeure onder jou  te sien terwyl dit stilweg verbyskuiwe. Min is jou begrip oor wat dit sal behels om langs daardie weg te trek.

Ons  gesin het langs so ‘n pad getrek

Dit het begin toe ons oudste dogter in Nederland wou gaan au-pair werk doen. Wou nog vir oulaas bietjie rondgaan voordat sy die “grootmenswêreld sou betree” Daardie jaar was ‘n vallei trekpad. Ek onthou nog hoe moes ons geld bymekaarskraap  vir haar kaartjie en haar sakgeld. Hoe ons gesukkel het om haar visum te kry. Ek onthou die duisende voorbereidings. Selfs die briefies en wenke en Bybeltekste wat ons vir haar saamgegee het. Ook die geskenke.  Ek onthou die  aand op die lughawe toe ek haar met huiwering in my hart Europa toe gestuur het. Sou Europa my kind van my roof? Ek ken tog die wêreld, ek ken tog ons mense se swakheid? Ek onthou die uitbundige suksesberigte aan die begin, maar ek onthou ook dat hulle skielik opgehou het... Daar was kommunikasie ja.. maar eintlik maar ‘n groot stilte. En eindelik nog erger - toe die berigte kom van haar  probleme by haar au-pair huis - hoe diep was die vallei nie vir ons nie!

En toe weer die bergpiek - sy kom terug!  Jy kan nie glo watter voorbereidings ons getref het nie! Huis geverf, kas gekoop, kamer reggemaak, groot verrassingspartytjie gereël, alles.. Die weersiens op die lughawe, die trane die omhelsings, die partytjie.

Dis ongeveer drie dae later dat ons in die diep vallei ingestap het. Sy was swanger en sy het gewens dat sy terug was in  Nederland waar alles soveel makliker sou wees. Hoe verwerk mens dit? As die ergste vrese wat jy gehad het, en waarteen jy ‘n leeftyd gewaak en gebid en gewaarsku het, tog  waar word? Hoe ruk dit nie aan jou hele wesensbestaan nie? Hoe tuimel ‘n groot deel van jou wêreld nie! Jy kan nie  straf nie. Jy kan nie verwyt nie. Jy kan nie eers vra nie. Elke woord kan net groter skade doen. Jy moet praat, maar jy moet stilbly.. Europa het jou kind van jou geroof. Soveel kosbare drome lê onherroeplik aan skerwe. Soveel duisende paaie kan nooit meer  geloop word nie.

Die voetpaadjie langs stap waar jy stelselmatig almal moet inlig oor die gesin se pyn en ook die gesin se verwagtinge. Elkeen in die oë kyk en dis asof jy jou eie mislukking moet verduidelik. Groot genade waar elkeen  sê hulle begryp en hulle sal help en hulle sal bid.

Dan begin die geleidelike klim na die hoogtes. Die brief van  die vreemde ouers. Die brief van die man. Daar is darem  verantwoordelikheidsbesef. Meer briewe en gedigte. Dit lyk of daar tog liefde is. Dan instemming tot ‘n huwelik in Suid Afrika. Dis ‘n groot stap vorentoe. Dan  die nuwe  skoonouers wat die troue sal bywoon - so slinger die  bergpaadjie na bo.

Intussen begin die  reëlings vir die troue met ‘n bruid  wie se hart nie by die huis is nie. Dis kaartjies  druk,  trouklere maak, onthaal en  trouseremonie reël, buitelandse verblyfreëlings tref, foto’s reël, bruidsmotor reël en ‘n 1001 ander dinge. So baie onmoontlike dinge word  moontlik.

Dan ‘n hoogtepunt as die nuwe skoonfamilie aankom. Goeie mense. Vriendelike mense. Mense wat vir jou kind  sal omgee. En dan die skoonseun. ‘n Goeie kind met lang hare en ‘n oorbel. Tog ‘n oop en vriendelike gesig. En in sy wese brand daar ‘n liefde vir jou kind.

Uiteindelik die troue. ‘n Intense fokuspunt waar 200 mense sel lewens vir 2 ure lank in ‘n brandpunt saamgetrek word soos lig  deur ‘n brandglas - om getuie te wees van  iets wat jy nie beplan het nie, en jy in geloof  maar net aan God kan toevertrou. Die rykdom van  kosbare indrukke en gevoelens is so oorweldigend dat jy later net meganies voortgaan soos ‘n trein op sy spore.

En dan, skielik, is dit verby! Dis opruim en skoonmaak , en dink en wonder terwyl jy dit doen. Uit die  brandpunt uit skiet elkeen weer weg soos ligstrale in die ruim, en jy wonder wat sal  op die einde oorbly?

Die paadjie loop weer af in die kloof terwyl ons spook om verblyfreg in die vreemde te kry. Dis ‘n gestoei met die plaaslike en oorsese burokrasie. Eintlik is daar ‘n deurbraak! Sy het verblyfreg. Dan die gespook om  die regte vliegkaartjie te kry. En die onmoontlike word waar. Alles werk reg uit!

Ons kom weer op die vlakte uit toe ons  uiteindelik op die lughawe staan om te groet. Hierdie keer in ‘n sin so finaal. Toe jy haar omhels draai jy haar lang hare so in jou vingers... amper  soos toe sy nog ‘n klein kindjie was. Die trane was nie baie nie, maar o so bitter. Toe die jongman groet - toe weet ek dis goed soos dit is. Toe hy dapper die  reuse sak oor die skouer  slinger en maak of dit lig soos ‘n veer is en hulle  in die gang verdwyn, weet ek - dis hoe ‘n  nuwe lewe begin.

